
XÜLASƏ 

      Araşdırmanın əsas məqsədi Azərbaycanda “doğumda gözlənilən ömür müddəti” ilə 

əlaqəli məsələlərin analizidir.  Araşdırmada qadınlar və kişilərdə “doğumda gözlənilən 

ömür müddəti” ayrılıqda və digər ölkələrlə müqayisəli təhlil olunmuşdur.  Beləliklə bu 

dövr ərzində ortalama “doğumda gözlənilən ömür müddəti” 71.96 il olduğu müəyyən 

olunmuşdur. Qadınlarda bu göstərici 75.16 il, kişilərdə isə 68.69 ilə bərabər olmuşdur.  

Məqalədə “doğumda gözlənilən ömür müddəti”-də müşahidə olunan qeyri-

bərabərliklərin səbəblərinə də toxunulmuşdur. Araşdırmada həmçinin ÜDM və 

səhiyyəyə ayrılan büdcə xərcləri kimi təsiredici faktorlarla “doğumda gözlənilən ömür 

müddəti” arasındakı əlaqə öyrənilmişdir. Məqalədə istifadə olunan verilənlər 1995-

2014-cü illəri əhatə edir. Nəticələrə əsasən Azərbaycanda “doğumda gözlənilən ömür 

müddəti”, səhiyyəyə ayrılan büdcə xərcləri  və ÜDM arasındakı güclü pozitiv 

korrelyasiyanın mövcud olduğu müəyyən edilmişdir.  
           

        Açar sözlər: doğumda gözlənilən ömür müddəti, səhiyyəyə ayrılan büdcə xərcləri, 

ÜDM, korrelyasiya. 

 

      Giriş 

    “Doğumda gözlənilən ömür müddəti” müəyyən ölkədə yeni doğulan uşağın ortalama 

həyat gözləntisinin il olaraq ölçüsüdür. “Doğumda gözlənilən ömür müddəti” hər il əhali 

arasında müxtəlif yaş qruplarında ölüm sayının dəyişməsinə bağlı olaraq dəyişir.  Paleolit 

dövründə bu müddət 33 il, dəmir dövründə isə 26 il olması ehtimal edilir. Müasir dövrdə 

isə “doğumda gözlənilən ömür müddəti” 70 ilə qədər çatmışdır [2, s.1-4][9, s.1-2 ]. 

Azərbaycanda hər il bu göstərici Dövlət Statistika Komitəsi tərəfindən ictimaiyyətə 

təqdim olunur. Azərbaycanda bu mövzuda yazılan ilk məqalə olduğuna görə mövzu 

müxtəlif istiqamətlərdə təhlil olunmuşdur.  

      Məqalənin birinci hissəsində bu sahədə apardığı araşdırmalara görə məşhur alimlərin 

apardığı son araşdırmalar və gəlişmələr təsvir olunmuşdur. İkinci hissədə Azərbaycanda 

həm ümumi, həm də cinsiyyət üzrə “doğumda gözlənilən ömür müddəti” ayrılıqda analiz 

olunmuş və digər seçilmiş ölkələrlə qarşılıqlı müqayisələr aparılmışdır.   Məqalədə 

həmçinin, cinsiyyətə görə “doğumda gözlənilən ömür müddəti”-nin fərqli olmasının 

səbəbləri də göstərilmişdir. Qadınlarda həyat gözləntisinin ortalama olaraq 6 il daha çox 

olması müəyyən edilmişdir. Məqalənin üçüncü hissəsində ÜDM (ümumi daxili məhsul) 

və səhiyyəyə ayrılan büdcə xərclərinin  “Doğumda gözlənilən ömür müddəti”-nə təsiri 

araşdırılmışdır. Araşdırmada korrelyasiya analizi istifadə olunmuşdur. “Doğumda 

gözlənilən ömür müddəti” və səhiyyəyə ayrılan büdcə xərcləri arasındakı korrelyasiya 

əmsalı 0.84, ÜDM arasındakı əmsal isə 0.86-ya bərabər olmuşdur. Analizdə “doğumda 

gözlənilən ömür müddəti” müstəqil dəyişən kimi qəbul olunmuşdur.  

20-ci əsrin əvvəllərindən etibarən ABŞ-da ilk dəfə “doğumda gözlənilən ömür 

müddəti” statistika büroları tərəfindən proqnoz olunmağa başlanılmışdır.  Dünyada 

müxtəlif elm adamları tərəfindən “doğumda gözlənilən ömür müddəti” həm bioloji , həm 

də iqtisadi cəhətdən araşdırılmışdır. Bunlardan ən tanınmışları Samuel Preston, Richard 

Easterlin, Stewart Deaton, Wilkinsondur. Araşdırmada adıçəkilən alimlərə geniş istinad 

olunmuşdur.  Samuel Preston “doğumda gözlənilən ömür müddəti” və iqtisadi inkişaf 

arasında əlaqəni tədqiq etmişdir (1975). Prestonun fikrincə varlı ölkələrdə insanların 

həyat gözləntiləri kasıb ölkələrə nisbətən daha yüksəkdir [12]. Richard paradoksuna 

əsasən adambaşına düşən ÜDM artdıqca “doğumda gözlənilən ömür müddəti” və 

xoşbəxtlik indeksi də eyni zamanda artır (1974) [13]. Stewart Deaton isə özünün istehlak, 

aclıq və rifah əlaqələrində apardığı araşdırmalarına görə 2015-ci ildə Nobel mükafatına 

layiq görülmüşdür. Onun fikrincə, insanların rifah halı və “doğumda gözlənilən ömür 

müddəti” onların istehlaklarına birbaşa bağlıdır [14] [9]. Wilkinson isə ölkələrdə 

xoşbəxtlik səviyyəsi və hökumət siyasəti arasında əlaqələr barədə apardığı araşdırmalara 

görə Amerikada populyarlıq qazanmışdır. 

 

Doğumda gözlənilən ömür müddəti”-nin müqayisəli analizi 

     Məqalənin bu hissəsində Azərbaycanda “doğumda gözlənilən ömür müddəti” analiz 

olunmuş və dünyanın digər ölkələri ilə müqayisə olunmuşdur.  

Qrafik 1-dən göründüyü kimi, bu dövr ərzində  ortalama “doğumda gözlənilən 

ömür müddəti” artmaqda davam etmişdir. Ən yüksək “doğumda gözlənilən ömür 

müddəti” 2013 və 2014-cü illərdə müşahidə olunmuşdur. Sözü gedən illərdə bu göstərici 

74.20 il olmuşdur. Ən aşağı “doğumda gözlənilən ömür müddəti” isə 1995-ci ildə 69.10 

il  olaraq qeydə alınmışdır [3].  

Qrafik 1. Ortalama “doğumda gözlənilən ömür müddəti”-nin illər üzrə dəyişməsi. 

 
Mənbə: www.stat.gov.az saytından götürülmüş məlumatlar əsasında müəlliflər tərəfindən hazırlanmışdır.  

Cədvəl 1-də müxtəlif ölkələr üzrə qeydə alınmış “doğumda gözlənilən ömür 

müddəti” verilmişdir. BMT-nin hesabatına əsasən dünyada ən yüksək “doğumda 

gözlənilən ömür müddəti” Hong-Kong, Yaponiya və İtaliyada qeydə alınmışdır. 

    Cədvəl 1 

Dünya müxtəlif ölkələrində qeydə alınmış “doğumda gözlənilən ömür müddəti” 

Ölkələr DGÖM Sıra nömrəsi 

Hong-Kong 83.74 1 

Yaponiya 83.31 2 

İtaliya 82.84 3 

İran 75.06 76 

Türkiyə 74.84 78 

Gürcüstan 74.64 81 

Ermənistan 74.56 84 

Azərbaycan 70.62 122 

Rusiya 69.83 126 

Mərkəzi Afrika Respublikası 49.53 199 

Lesoto 49.5 200 

Svazilend 49.18 201 
Mənbə: BMT-nin Dünyada demoqrafik vəziyyət haqqında hesabatından götürülmüşdür [1]. 

Qonşu ölkələrdən ən yüksək “doğumda gözlənilən ömür müddəti” İranda, ən 

aşağı isə Rusiyada müşahidə olunmuşdur. Sıralamada sonuncu yerlərdə isə Afrikanın 

mötədil yoxsulluq səviyyəsində olan ölkələri qərarlaşmışdır. Bəzi Afrika ölkələrində 

statistik hesabatların dəqiq olmaması səbəbilə xətaların olması istisna deyildir [1].  
 

Cinsiyyətə əsasən “doğumda gözlənilən ömür müddəti”-nin analizi 

Bu hissədə cinsiyyətə görə “doğumda gözlənilən ömür müddəti”-də yaranmış 

fərqlər analiz olunmuşdur. 1995-2014-cü illərdə bu fərqlər həmişə müsbət (qadınların 

xeyrinə) olmuşdur. Bütün məlumatlar Azərbaycan Respublikası Dövlət Statistika 

Komitəsininin hesabatlarına uyğun olaraq müəlliflər tərəfindən hesablanmışdır. 

Qrafik 2. Cinsiyyətə əsasən “doğumda gözlənilən ömür müddəti”-nin illər üzrə dəyişməsi 

 
Mənbə: www.stat.gov.az saytından götürülmüş məlumatlar əsasında müəlliflər tərəfindən 

hazırlanmışdır[3].  

Qrafik 2-dən göründüyü kimi qadınlarda və kişilərdə “doğumda gözlənilən ömür 

müddəti” bu dövr ərzində heç vaxt bərabər olmamışdır. Bu qeyri-bərabərlikləri həm 

bioloji həm də sosioloji faktorlarla əsaslandırmaq mümkündür [4] [6]. Kişilərdə siqaret 

və spirtli içkilərə meyllilik onların daha qısa həyat gözləntisinə səbəb olur. Kişilərin daha 

ağır sahələrdə çalışması da qısa həyat gözləntisinə digər bir səbəb kimi göstərilir [5, s.14-

16].  

Qrafik 3. Yaş gözləntilərində fərqlərin illər üzrə dəyişməsi 

 
Mənbə: www.stat.gov.az saytından götürülmüş məlumatlar əsasında müəlliflər tərəfindən 

hazırlanmışdır [3]. 

Yuxarıdakı qrafikdən göründüyü kimi 1995-2014-cü illərdə bu fərqlərdə azalma 

tendensiyası müşahidə olunur. Hesablamalara əsasən, ortalama  “doğumda gözlənilən 

ömür müddəti” fərqi 6 ilə bərabər olmuşdur. Bu dövr ərzində ən böyük fərq 1995-ci ildə 

7.70 il, ən kiçik isə 2014-cü ildə 5.20 il olaraq qeydə alınmışdır.   

Yuxarıdakı cədvəl 1-ci cədvəldəki ölkələr üçün qadınlar və kişilərdə “doğumda 

gözlənilən ömür müddəti”-də yaranmış fərqlər əsasında tərtib olunmuşdur. Dünyanın 

əksər yeni sənayeləşmiş və inkişaf etmiş ölkələrində “doğumda gözlənilən ömür 

müddəti”  qadınlarda kişilərlə müqayisədə daha yüksəkdir [4] [12, s.9]. Cədvəldən 

göründüyü kimi yalnız Svazilenddə bu göstərici kişilərin xeyrinədir. Qonşu ölkələrdən 

Rusiya, Gürcüstan və Ermənistanda bu göstərici ortalama dünya göstəricisindən (6.73 il) 

yuxarıdır [1, s.56]. 

Cədvəl 2. 

Müxtəlif ölkələrdə cinsiyyətə görə yaş gözləntilərində fərqlər 

Ölkələr  Fərq 

Hong-Kong 5.67 

Yaponiya 6.49 

İtaliya 4.96 

İran 2.24 

Türkiyə 6.59 

Gürcüstan 7.23 

Ermənistan 8.19 

Azərbaycan 6.23 

Rusiya 11.4 

Mərkəzi Afrika Respublikası 3.42 

Lesoto 0.4 

Svazilend -1.15 
Mənbə: BMT-nin Dünyada demoqrafik vəziyyət haqqında hesabatından götürülmüşdür [1]. 

 

ÜDM (ümumi daxili məhsul) və səhiyyəyə ayrılan dövlət xərcləri ilə “doğumda 

gözlənilən ömür müddəti” arasında əlaqənin analizi 

Bu hissədə “doğumda gözlənilən ömür müddəti” və adıçəkilən iqtisadi 

indikatorlar arasında əlaqə analiz olunmuşdur. Aşağıdakı cədvəldə son 19 ildə səhiyyəyə 

ayrılan büdcə xərcləri və ÜDM göstərilmişdir. 

Bu dövr ərzində ən aşağı “doğumda gözlənilən ömür müddəti” ÜDM və səhiyyəyə ayrılan 

xərclərin minimum olduğu 1995-ci ildə qeydə alınmışdır. Əksinə  olaraq ən aşağı 

“doğumda gözlənilən ömür müddəti” ÜDM və səhiyyəyə ayrılan xərclərin maksimum 

olduğu 2014-cü ilə təsadüf edir.  

Cədvəl 3.  

Səhiyyə xərcləri və ÜDM-in illər üzrə dəyişməsi (milyon manatla) 

İllər DGÖM Səhiyyə Xərcləri  ÜDM 

1 2 2 4 

1995 69.10 29.7 2133.80 

1996 70.20 40.1 2732.60 

1997 71.20 38.8 3158.30 

1998 71.60 31.1 3440.60 

1999 71.60 37.2 3775.10 

2000 71.80 40.9 4718.10 

2001 71.90 42 5315.60 

2002 72.20 44.8 6062.50 

2003 72.30 55.3 7146.50 

2004 72.40 73.5 8530.20 

2005 72.40 115.3 12522.50 

1 2 3 4 

2006 72.40 162 18746.20 

2007 73.00 257.2 28360.50 

2008 73.40 346.2 40137.20 

2009 73.50 402.4 35601.50 

2010 73.60 429.2 42465.00 

2011 73.80 493.4 52082.00 

2012 73.90 609.4 54743.70 

2013 74.20 618.9 58182.00 

2014 74.20 665.3 59014.10 
Mənbə: Məlumatlar www.budget.az və www.stat.gov.az saytlarından götürülmüşdür [11] [10] 

 

Korrelyasiya analizi 

Bu hissədə korrelyasiya analizindən istifadə olunaraq ÜDM və səhiyyəyə ayrılan 

dövlət xərcləri ilə “doğumda gözlənilən ömür müddəti” arasında əlaqə tədqiq 

olunmuşdur. Sadə reqressiya analizi ilə müəyyən olunmuşdur ki, hər iki indikatorla 

“doğumda gözlənilən ömür müddəti” arasında əlaqə pozitivdir. Belə ki ÜDM və 

səhiyyəyə ayrılan büdcə xərcləri artdıqca “doğumda gözlənilən ömür müddəti”  də 

artmışdır. ÜDM və “doğumda gözlənilən ömür müddəti” arasında korrelyasiya əmsalı 

0.86 olaraq hesablanmışdır. Determinasiya əmsalı isə korrelyasiya əmsalının kvadratı 

kimi hesablanaraq 0.74-ə bərabər olmuşdur. Yəni “doğumda gözlənilən ömür müddəti”-

də dəyişikliklərin 74%-i ÜDM-də artımlarla izah oluna bilər [7, s.127]. Aşağıdakı 

paylanma diaqramında bu əlaqə daha aydın təsvır olunmuşdur. 

Qrafik 5. Paylanma diaqramı (ÜDM & “doğumda gözlənilən ömür müddəti”) 

 
Mənbə: Məlumatlar www.budget.az və www.stat.gov.az saytlarından götürülmüş və müəlliflər tərəfindən 

hazırlanmışdır. 

Səhiyyəyə ayrılan büdcə xərcləri və “doğumda gözlənilən ömür müddəti” 

arasındakı korrelyasiya əmsalı isə 0.84-ə, determinasiya əmsalı isə 0.7-ə  bərabər 

olmuşdur. Beləliklə, “doğumda gözlənilən ömür müddəti”-də dəyişikliklərin 70 faizini 

səhiyyəyə ayrılan büdcə xərcləmələri ilə əsaslandırıla bilər. 4-cü qrafikdən bu əlaqəni 

daha aydın müşahidə etmək mümkündür [7]. 

Qrafik 4. Paylanma diaqramı (Səhiyyəyə ayrılan xərclər & “doğumda gözlənilən ömür müddəti”) 

 
Mənbə: Məlumatlar www.budget.az və www.stat.gov.az saytlarından götürülmüş və müəlliflər tərəfindən 

hazırlanmışdır. 

Prestonun fikrincə yalnız müəyyən həddə qədər bu indikatorlar arasında əlaqə 

mövcuddur, yəni, gələcək dövrlərdə “doğumda gözlənilən ömür müddəti”-nin daha da 

uzanması real deyildir [12]. Ikinci bir məsələ isə ÜDM-nin yoxsa “doğumda gözlənilən 

ömür müddəti” asılı dəyişən olması fikri hələ də mübahisəlidir. Bəzən “doğumda 

gözlənilən ömür müddəti”-nin artmasına bağlı olaraq insanlar daha məhsuldar, enerjili və 

uzunömürlü olurlar. Beləliklə, bu cür keyfiyyətlərə malik olan işçi qüvvəsi  ÜDM-nin 

artımında böyük pay sahibi olurlar [2] [8]. 

 

Nəticələr və müzakirələr 

Bu məqalədə Azərbaycanda ilk dəfə olaraq “doğumda gözlənilən ömür müddəti 

və onunla bağlı olan məsələlər analiz olunmuşdur. Aparılan araşdırmaların nəticəsində, 

son 19 ildə ortalama “doğumda gözlənilən ömür müddəti”-nin 71.96 il olması müəyyən 

olunmuşdur. Digər bir maraqlı nəticə isə 1995-2014-cü illər ərzində, qadınlarda ortalama 

“doğumda gözlənilən ömür müddəti” kişilərə nisbətən 6 il çox olmasıdır. Məqalədə 

həmçinin Azərbaycanla dünyanın müxtəlif ölkələri arasında müqayisələr aparılmışdır. 1 

və 2-ci cədvəllərdə sıralama isə BMT-nin statistik hesabatlarına əsasən tərtib olunmuşdur. 

Dünya Səhiyyə Təşkilatının eyni adlı hesabatlarında müəyyən fərqlərin olması istisna 

olunmur. Korrelyasiya analizlərinin nəticələrinə əsasən, “doğumda gözlənilən ömür 

müddəti” ÜDM və səhiyyəyə ayrılan büdcə xərcləri ilə pozitiv əlaqəli olduğu müəyyən 

olunmuşdur. Məlumatların yalnız son 19 ili əhatə etməsinə bağlı olaraq, bir sıra xətaların 

baş verməsi istisna olunmur. Azərbaycanın regionlarında müasir tibb məntəqələrinin 

istifadəyə verilməsi, əmək islahatlarının keçirilməsi, sosial təminatların yaxşılaşdırılması 

və yoxsulluğun azaldılması kimi tədbirlərin həyat keçirilməsi  “doğumda gözlənilən ömür 

müddəti”-nin yüksəlməsinə müsbət yöndə təsir edə bilər.  “Doğumda gözlənilən ömür 

müddəti” artıq  dünyanın öndə gedən ölkələrində yüksək həyat standartlarında ölçü kimi 

qəbul olunmuşdur. Bu məsələnin Əmək və Əhalinin Sosial Müdafiəsi Nazirliyi və 

Səhiyyə Nazirliyi tərəfindən daima diqqətdə saxlanılması vacibdir. 

                                                       Abstract 

   The main purpose of this research is to analyze issues related to “life expectancy at 

birth” in Azerbaijan. “Life expectancy at birth” for males and females has been analyzed 

separately and comparatively with other countries in the research. Thus, the average “life 

expectancy at birth” was found to be 71.96 years for this period.  This indicator has been 

equal to 75.16 for females, 68.69 years for males. In the article, the factors affecting the 

disparities in “life expectancy at birth” have been touched. In addition, the relation 

between “life expectancy at birth” and related factors such as GDP and public health 

expenditure has been investigated. The data used in the article are related to the period 

of 1995-2014. According to the results, it has been found to be strong positive correlation 

between “life expectancy at birth”, public health expenditure and GDP in Azerbaijan. 

 

Key words: life expectancy at birth, public health expenditure, GDP, correlation 

 

 

 

http://www.stat.gov.az/
http://www.budget.az/

